
In mezo a quello campo femminin

Quello strano contrasto e quell’imbroggio

Sûccedeiva allôa in grande, che in piccin

Spesso sûccede a Zena in t’ûn caroggio,

Dove sfûgando van ô so venin

Çinque o sei donne in mezo a ûn gran mormoggio

Con e ciù brûtte e scandalose scene,

Casci, pûgni, lerfoîn, e frasi oscene.

Fæ cianze fin e prie, se poêse ben

Descrive in rimma quelle orrende botte,

O sangue nisso sparso in sciö terren,

I cavelli streppæ, e collañe rotte,

E granfignæ e i negroîn, che a faccia e ô sen

Desfiguavan de belle zovenotte,

Che allôa de fæti ëan tanto desfiguæ

Che amô non ciû inspiravan, ma pietæ.

Pe-ô bosco pe ûn pâ d’öe ûn pö in sciù e ûn pö in zù

Dûava a battaggia; ma Idia e e so compagne

Finalmente piggiavan ô desciù

A-e nemighe che piñe de magagne

Pe tûtta a vitta no ne poeivan ciù:

E zà in scï pissi ëan de mostrâ e carcagne;

Quando vedendo, che ghe tocca a pezo

Broio co-i so Selvaggi ô säta a mezo.

Fra-e due squaddre di Amazoni nemighe

O s’avanza spedio, non pe spartîle.

Ma pe rinforzo e aggiûtto de so amighe:

Ma Alonzo giudicando cosa vile,

Che ûn corpo d’ommi armæ se mescce e intrighe

In t’ûña badalûffa feminile,

Anche lê ô se fâ avanti prontamente

E ô l'attacca ô cacico co-a so gente.

